
KAMERDIKA'AN BERLAKOE.








djoega tida didjalanken dengen betoel, kerna berat sabelah atawa mengèlonin satoe fihak. Pada djeman doeloe kapan satoe boedak melawan pada toeannja lantes dihoekoem berat, terkadang diboenoeh mati, sedeng kapan si toean memboenoeh boedaknja jang tida salah apa-apa tjoemah dari saking kedjemnja, ia tida ditoentoet, atawa paling banjak tjoemah dihoekoem denda ringan. Sampe sekarang poen ada beberapa negri jang maski wetnja satoe roepa boeat samoea rahajat tetapi didjalankennja mentjong, lantaran membedaken warna koelit dan deradjat. Banjak matjem hoekoeman siksa jang sanget kedjem dan ngeri, jang berlakoe pada beberapa abad laloe, sekarang telah dihapoesken dan diganti dengen jang lebih mengenal kamanoesia'an. Dan ini perobahan dalem wet hoekoem masih berdjalan teroes, tambah lama lebih adil dan berkasian, hal mana mengoendjoekken bahoea itoe hoekoeman mati satjara kedjem jang berlakoe pada 25 abad laloe di djaman koetika Lao Tze masih hidoep, dengen sasoenggoenja ada terlaloe bengis, hingga ada dengen sapantesnja kaloe itoe Goeroe Toea menentangin. Sekarang poen di beberapa negri masih ada gerakan boeat minta dihapoesken hoekoeman mati.


Tapi Lao Tze poenja toedjoean boekan sadja lantaran terdjoeroeng oleh pri kamanoesia‘an, hanja berdasar atas pengartiannja pada sifat dari Tao atawa Natuur Wet, Sasoeatoe kadjahatan tida perloe dibales, dihoekoem atawa diboenoeh mati, sebab Natuur soedah sedia Algodjo Besar jang bakal djatohken kampak hoekoemannja dengen tida perna loepoet, dengen adil, tjotjok dan satimpal sama sasoeatoe orang poenja ka-

